
EKHADESHI-BHANEYA

 Bekesaba kakhulu, inhlitiyo yakhe yase icishe igijime
emakhilomitha lalikhulu nemashumi lamane nesihlanu

ngeli-awa, kubukeka kanjalo. Bekasetulu ekhaya esikhashaneni
lesendlulile, futsi bekasekamelweni atama kulihamisha futsi
alilungisise.
2 Futsi, yebo-ke, kungifaka emcondvweni weMnaketfu
Moore, ngesikhatsi umfana wakhe lomncane, watsi bekafuna
kushumayela. Bekaneminyaka cishe lesikhombisa noma
lesiphohlongo budzala, bekasolo atsi, “Papi, ngifuna
kushumayela.” Ngako ngalobunye busuku, embikwelibandla,
uMnumz. Moore watsi, “Manje, bafo,” watsi, “Davide,
lohleti lapha,” ahleti etulu lapho njengemfundisi lomdzala
wasesontfweni, niyati, nenhloko yakhe yonkhe iphakeme.
Watsi, “Ufuna kushumayela sikhashanyana, kusihlwa.”
Ngako, wagijimela etulu ngembili. Wagcuma wehla esitulweni
sakhe, wagijima wenyukela lapho, niyati, wase uyema. Futsi
bekacabanga kutsi bekatovele nje adzabule kuko ngco. Futsi
wabuka ngalapha nangalapha, nalolokunye, watsi, “Ngeke nje
kusebente,” wabuyela emuvawase uhlala phansi.
3 Ngibone tikhatsi letinengi, ngacabanga kutsi ngeke
kusebente. Kodvwa nje…Loko kwakulungile, noko.
4 Bomake babo bebavamise kusihlabelela, Mabel naMeda.
Njengekubeva bahlabela futsi ngalesinye sikhatsi, beningeke
na? [Libandla litsi, “Amen.”—Umhl.] Ngitotsandza nje
kubeva bahlabela. Mhlawumbe sibatfola kutsi bahlangane
njengelicembu ngeliSontfo lelitako ebusuku, futsi
bangihlabelele liculo lebalihlabela ngesikhatsi ngisuka
ebandleni. Niyakhumbula ngesikhatsi ku, kutsi kwaku—
kwakuyini na?

Tihlabatsi sikhukhulekile etinyatselweni
SiHambi…

Bese-ke:
Bayovela eMphumalanga naseNshonalanga,
(Ake sibone.)

Kutodla lidzili neNkhosi, kutodla
njengesimenywa saKhe.

5 Ngicabanga kutsi kuhamba ngaleyondlela. Ngitotsandza
kubeva. Bangakhi labangatsandza kubeva, cishe ngeliSontfo
lelitako ebusuku, uma sikhona lapha? Beningakwenta na?
[Libandla litsi, “Amen.”—Umhl.] Yebo-ke, impela. Mabel,
ngabe ukhona lapha na? Ngabe ukhona lapha, Doc na?
Uyakuva, naMeda usemuva lapho, batilolonge kancane. Ngoba,

emantfombatane atobaleka kuwo, emvakwesikhashana, angeke
na? Kunjalo. Bafanele batilolonge kancane manje, futsi bacale
kuleliviki lelitako.
6 Kusihlwa, ngita lapha, futsi emizuzwini lembalwa nje
leyendlulile, umndeni wase uhambile, futsi besengingedvwa
neNkhosi, kutsi ngikhuleke kancane. Ngashayela ngehla
ngendlula etabernakeli lelidzala futsi ngabona timoto tilayine
khona lapha. Niyati, kubuyisa tinkhumbulo letindzala nje,
tesikhatsi lesidze lesendlulile, ngesikhatsi kwakuvamise kutsi,
ekhatsi lapha, ngingene, sibe netinkonzo letinkhulu, futsi
ekugcineni kuze kube yinsimbi yesibili neyesitsatfu ekuseni.
Bantfu nje bahlala lapho, ndzawonye.
7 Niyati, labanengi baleyomisizi basetulu lapha
ethuneni namuhla. Ngicondze umtimba wabo, kodvwa
baseNkhatimulweni. Titukulwane tiloku tita, labasha
bakhuphuka. Ngeke kutsatse sikhatsi lesidze site sihambe.
Lesinye situkulwane siyo…lesinye, labancane, sitsatse indzawo
yetfu. Ngako kusifanele kuphila nsuku tonkhe, akusifaneli yini,
sentele iNkhosi nje, Yona yodvwa.
8 Manje, ngiyati kusasa lusuku lwemsebenti lwebantfu
labatodzingeka baphume futsi baye emsebentini. Ngako si…
sitama kuphuma kusenesikhatsi kusihlwa. Ngabe ikhona
inkonzo yembhabhatiso, noma yini lokunye lokulandzela loku
na? Kulungile.
9 Manje, leliBhayibheli lelidzala lelibusisiwe liyimephu
yendlela leya…isuka embhedzeni weluswane iya e—ethuneni,
naseZulwini, kwendlule yonkh’indlela. Futsi siyaLitsandza,
ngoba lokucuketfwe ngiLo ngulapho sitfola khona lisu
lensindziso kute sisindziswe kute kube semikhawulweni
yemhlaba.
10 Manje, ngaphambi kwekutsi siLivule, asikhulume neMcalisi,
sisakhotsamisa tinhloko tetfu umzuzwana nje.
11 Babe wetfu loseZulwini, siyaKubonga, kusihlwa, ngako
konkhe lokwentekile, njengoba sikhuluma enkonzweni,
ngemaculo kanye nange…konkhe loko losekuvele kwentekile.
Futsi siyabonga kusihlwa kutsi sibutsane lapha ngaphansi
kweluphahla lwalesakhiwo lesincane, eGameni leNkhosi Jesu,
ngalesetsembiso lesi lesinemusa, kutsi, “Lapho lababili noma
labatsatfu babutsene ngeliGama laMi, Ngiyobasemkhatsini
wabo.” Futsi siyati kutsi Wena ulapha.
12 Futsi sijabula kakhulu kwati, kutsi, emvakweminyaka
lengemakhulu lalishumi nemfica yekushumayela liVangeli, ne—
nemlandvo wemhlaba utungeleta, kepha Wena awugucuki.
Kuntjintja kwesikhatsi, kuntjintja kwebantfu, kuntjintja
kwesive, kuntjintja kwetifiso, netimo tengcondvo, kodvwaWena
awugucuki. Futsi sijabula kakhulu ngaloko, kusihlwa, Babe.

13 Ngoba, siyajabula kutsi singalifundza Livi laKho,
futsi sibone kutsi Wawuyini ngalesosikhatsi, futsi sati
kutsi sisondzela kulonelutsandvo lolufanako, lotsetselelako,
Babe locondzako lowake wahamba etingwini taseGalile
letinesihlabatsi; wabetselwe, watsatsa indzawo yetfu, futsi waba
soni lesafa esiphambanweni, esikhundleni setfu, kusitfwalela
Yena lucobo tono tetfu, kutisusa, futsi waphonswa esihogweni.
Nemprofethi bekatsite, “Angiyushiya umphefumulo wakhe
esihogweni, kanjalo futsi Angiyuvuma kutsi LoNgcwele waMi
kutsi abone kubola.” Futsi ngelusuku lwesitsatfu wavuka futsi,
futsi wenyukela Etulu, lapho Uhleti khona kusihlwa ngesekudla
seBukhosi baNkulunkulu, kwenta kuncusela etikwekuvuma
kwetfu. Futsi sinelilungelo nenhlanhla kuvuma loko, imphahla
yetfu lucobo letsengwe ngeNgati yaKho, noma yini Loyifakile
ecebeni laKho lekuhlengwa ngesikhatsi Ufa futsi wenta
kubuyisana eKhalvari.
14 Futsi, kusihlwa, Babe, sicela sibusiso lesikhetsekile sawo
wonkhe losihambi lobutselwe ngaphansi kweluphahla lapha,
kusihlwa, etabernakeli.
15 Siyacela, futsi, Babe, webesilisa nebesifazane, bafana
nemantfombatane, longaphandle kwemkhumbi, kusihlwa,
longakwati Wena. Sikhulekela kutsi Utoba nabo, futsi
ubadvonse bete kuWe, kusihlwa, futsi kwangatsi Moya
loyiNgcwele anganconcotsa ikakhulukati enhlitiyweni yabo,
futsi abawungele kuNkulunkulu Babe wetfu. Siphe kona,
Nkhosi.
16 Busisa lonkhe libandla nayo yonkhe imihlangano
lechubekako emhlabeni wonkhe, namuhla nakusihlwa. Futsi
kwangatsi bonkhe bafundisi bangaphefumulelwa kutsi
bashumayele, nenhlitiyo yebantfu nendlebe lesokiwe, kuva
nekucondza, naNkulunkulu utokwemukela inkhatimulo. ngoba
sikucela eGameni laKhristu. Amen.
17 Futsi kwangatsi iNkhosi ingengeta sibusiso saYo kusihlwa,
njengoba sita esiphambanweni, kutofundzisa kancane eVini.
Lolu luhlobo lwesifundvo saSontfo sikolwa.
18 Niyati, bengicabanga, esikhashaneni lesendlulile,
ngihleti etulu lapho. Niyati, bekungaba yintfo lenhle
kakhulu ngalesinye sikhatsi, uma…Kunesakhiwo lesikhulu
lesingenalutfo, entasi edolobheni lapha, ihhola yemdlalo
wasesiteji iDream. Kwangatsi ngiyabona kutohlala emakhulu
lalishumi nesihlanu kuya kulabatinkhulungwane letimbili
bantfu. Futsi bekungabakuhle kakhulu, kube besingaba nako,
ngalesinye sikhatsi, nomamhlawumbe kuchubeka kwemaSontfo
lambalwa ngekulandzelana, cishe emaviki lasihlanu, futsi sibe
nenkonzo yangeliSontfo ntsambama yekuphilisa, ehholeni
yemdlalo wasesiteji iDream lendzala kufika entasi lapha,
futsi sasakata lenkonzo kuletinye titeshi tendzawo, li-awa.

Akubiti kakhulu kangako; cishe lishumi nemfica, emadola
langemashumi lamabili, intfo lefana naleyo, li-awa. Ngitojabula
kukubhadalela, cobo lwami, futsi uma imihlangano yami
ngephandle lapho ikusekela ngetimali. Kwentelwe bantfu nje
ngalapha kutsi bangeniswe, nendzawo lenhle kubatfumela,
yalabaphendvukile.

19 Futsi, niyati, futsi ngiwujabulele kakhulu umlayeto
wemelusi wetfu manje ekuseni, nge “ngekudweba ngenethi.”
Futsi ngiyati nonkhe nikwentile. Futsi loko kunjalo. Futsi—futsi
sifanele sifake tinhlanti enethini, njengoba asho. Futsi loko
kunjalo, niyabona, ufanele ungenise inhlanti enethini. Bese-ke,
ndzawonye, ngani, siyema.

20 Manje, mine, itolo kusihlwa, kuMnaketfu Junior Cash,
ngikholwa kutsi ligama lakhe ngilo. Besisenhla lapho kutsi
simkhulumele, itolo kusihlwa, neNkhosi yehla ngendlela
lemangalisako. Futsi baletsa intfombatane. Intfo kuphela
lengiyibonile, loko bekungaba kwemvelo, kutsi bewungabona
ngeliso lakho, loko bekungembili, bekuyintfombatane
lelikhalatsi isuka entasi encenyeni lengaphansi kwe-
Indiana, ngentasi kweNew Albany noma ndzawanatsite,
beyikadze isengotini, futsi yayijube ekhatsi imizwa endlebeni
nasemphinjeni, kangangekutsi beyingasakwati nekukhuluma
noma kuva. Nemtsambo wawuboshiwe ndzawanatsite,
lowakhubata luhlangotsi lwayo. Nalentfombatane, unina, naye
netinsimbi tekusekela letinkhulu, atama kumholela etulu lapho.
Intfombatane lencane, intfombi, futsi mhlawumbe lishumi
nesitfupha, intfo letsite lekulelohlelo. Futsi ngandlela tsite
noma lenye, uMoya loyiNgcwele ubonakale kwangatsi nje ubeka
i-Africa embikwami ngco. Futsi ngayibuka.

21 Futsi nginembono lobhalwe khona lapha encwadzini, kutsi
kubuyela e-Africa kuyoba kukhulu kakhulu kunemhlangano
wakucala wase-Africa.

22 Futsi-ke, bantfu bangati kutsi kwakwentekani,
kuphela umbono uchubeka wenteka. Futsi ngatsi, “Babe
loseZulwini…”

23 Akusiko kutsi sicela imimangaliso. LiBhayibheli latsi,
“Situkulwane lesibutsakatsaka nalesiphingako sifuna
imimangaliso.” Futsi asifuni kakhulu imimangaliso, kodvwa
Nkulunkulu wenta imimangaliso. Ngaso impela sikhatsi
lesifanako Washo loko, Bekenta imimangaliso. Kodvwa—
kodvwa uma siyifuna, sifanele sibe nayo imimangaliso,
intfo letsite kusikhombisa, bufakazi lobutsite be—bekutsi
sisindzisiwe, noma intfo lefana naleyo; angikholelwa
ebufakazini. Ngikholwa kutsi bufakazi bekutsi sisindzisiwe,
sitsetse Nkulunkulu eVini laKhe. Leyo yintfo lenhle kakhulu
lengiyatiko. Bese-ke titselo tiyalandzela.

24 Manje, ngiMcelile kutsi Bekangasipha yini, njenge—
njengesibonakaliso kutsi kwase kusikhatsi sekubuyela e-Africa;
lokukutsi, kuchumana kwetfu kuya ngekucina ngasosonkhe
sikhatsi. Futsi ngesikhatsi sikhulekela leyontfombatane,
yayikhona kukhuluma futsi ive futsi inyakate. Kwakumangalisa
nje kubona kutsi iNkhosi yetfu ingentani.
25 Futsi ngako siyajabula kusihlwa ngaloko, siyati kutsi
lelokhaya lelitsandzekako, noma ngabe likuphi, lijabule
kakhulu namuhla ebusuku kubona leyontfombatane. Kwenteka
kanjani, ngesikhatsi lemizwa yonkhe isikwa kuwo na? Niyabona
na? Akukho ndlela, nhlobo. Cha, lutfo. Yasikwa ngalokuphelele
futsi yaboshwa, imizwa yelilwimi noma yemphimbo, kanye
nasekuveni. Lokukutsi, kokubili kusemzweni lofanako, kodvwa
kwakujutjwe yingoti. Kodvwa,Nkulunkulu, ngandlela tsite…
26 Bangakhi lobekalapho futsi wayiva lentfombatane ikhuluma
na? Ake sibone lapha. Kunjalo. Futsi yayikhona kukhuluma futsi
ive futsi ikhulume.

Ngangikhuluma kanjena. Ngatsi, “Uyangiva na?”
Watsi, “Ya.”
“Uyangiva futsi?” Ngatsi, “Awusho, ‘Make.’”
Watsi, “Make.”
Ngatsi, “Awusho, ‘Jesu.’”
Watsi, “Jesu,” futsi achubeke ngco futsi akhulume.

27 Ngako, iNkhosi iyamangalisa Ayimangalisi na? Igcwele
sihawu.
28 Bese-ke sesiphumile etinkonzweni tekuphilisa manje
emaviki lamabili, kwatsi kutfola inhlitiyo yami ishaya
ngemandla futsi, ngilungele lenye inkonzo.
29 Manje, ngale eNcwadzini yaNumeri. Ngiyalitsandza
liThestamenti leLidzala. Futsi sitoba nesifundvo kusihlwa,
khonamanje iNcwadzi yaNumeri. Numeri, sahluko se 13 nelivesi
lema 30, fundza livesi linye nje libe sisekelo, nelesicalo.
30 Bese-ke, niyabona, uma sifundza livesi linye
eBhayibhelini…Ngati lentfo yinye: livi lami liyokwehluleka,
ngoba ngingumuntfu. Kodvwa leloLivi laNkulunkulu lingeke
lehluleke, ngoba LiLivi laNkulunkulu. Futsi, ngako, livesi linye
lelivela Lapha litoniketa sisekelo lesenele kutsi wonkhe umuntfu
lotako abusiswe, ngoba nje akukehlukani nekufundza Livi.

Manje, evesini lema 30:
NaKhalebi wabathulisa bantfu embikwaMosi, futsi

watsi, Asikhuphuke masinyane, silidle; ngoba si…
ngakwati kulincoba.

31 Futsi kwangatsi iNkhosi ingengeta tibusiso taYo eVini.
Manje, sifundvo sami kusihlwa sitsi: EKhadeshi-Bhaneya.
Nalesifundvo lesi lesinaso lesingaphansi kwaso, kwenta

sendlalelo lesincane nje, kukhuphulela endzawaneni lapho
khona, uma iNkhosi itsandza…
32 Konkhe loku, kusobala, akukahlelwa ngaphambili.
Kukhulunywa nje ngekuphefumulelwa, njengoba kuniketiwe
nje. Angikaze ngibe nekufundza kutsi kushunyayelwa
kanjani. Futsi ngikutamile, kane noma kasihlanu, futsi
impela ngenta inyakanyaka lembi kabi ngako. A—angati nje
kutsi ngingakwenta kanjani. Kodvwa, ngiyaMtsandza, futsi
ngetsembele kuYe. Futsi ngiyati nonkhe niyamtsandza, nani.
33 Ngako,manje, ekucaleni, lesi sitfombe, kutsi Nkulunkulu…
Umdlalo wasesiteji lomkhulu weliBhayibheli, Nkulunkulu
lasibekele wona, ngekutsi ngaloku singahle siphumelele.
Ngiyakholwa, ngale kumaHebheru sahluko 10, noma sahluko 12,
watsi, “Loku sinelifu lelikhulu kangaka labofakazi, masilahle
konkhe lokusindzako, nesono lesitsandzela kalula kangaka
kitsi, kuze sigijime ngekubeketela lomncintiswano lomiswe
embikwetfu, sibuke kumcalisi nemphelelisi wekukholwa
kwetfu, iNkhosi Jesu Khristu.”
34 Manje, lonkhe liThestamenti leLidzala, nato tonkhe
tetimilo taLo netimphawu, kwakusitfunti nje kuphela se—
sehlukaniso, noma litje lesikhiya, liThestamenti leLisha, loko
kwahlanganisa umtsetfo nalesimiselo sesikhatsi ndzawonye.
Bantfu labanengi utsatsisele kuloku njengesimiselo sesikhatsi
semaKhristu, kodvwa akunjalo. Lesi simiselo sesikhatsi saMoya
loyiNgcwele. Simiselo sesikhatsi semaKhristu sahlala iminyaka
lemitsatfu netinyanga letisitfupha. Umtsetfo wachubeka
iminyaka lengemakhulu lamanengana. Bese kutsi-ke simiselo
sesikhatsi sebuKhristu ngiso lesahlanganisa, noma saba
sisekelo, liThestamente leLisha naleLidzala ndzawonye.
35 Futsi tikhatsi letinengi, ngale eBhayibhelini, siyabona,
futsi tikhatsi letinengi batsatsisela kuso, “Tento tebaPhostoli,”
libitwa kanjalo. Ngitsandza njalo kubhekisela kuko njenge
“Tento taMoya loyiNgcwele kubaPhostoli.” Ngoba, baphostoli
bebangemadvodza nje, kodvwa kwakunguMoya loyiNgcwele
kubaphostoli, aveta umnyakato waKhe. NaMoya loyiNgcwele
unguMoya weNkhosi Jesu Khristu lowehlele etikweliBandla,
kuchubeka imisebenti yeNkhosi Jesu, ekuhambeni kwaKhe.
Kutoniketa kuKhanya kweliVangeli, ngekukhanya lokuncane,
kunaloko lokwakungiko ngesikhatsi Khristu alapha.
36 Njengenyeti nelilanga. Inyeti iyavela, kuniketa kukhanya
uma lilanga lingekho, lize liphume futsi, bese-ke inyeti
iyaphuma. Nelilanga likukhanya lokutse bha, kutsi kukhiphela
kukhanya kwenyeti. Kodvwa yini kukhanya kwenyeti na?
Kukubonisa kwelilanga enyetini.
37 Futsi loko kufana naKhristu. Ngesikhatsi Alapha,
BekakuKhanya kwelive. Wahamba, futsi akhanya emuva
eBandleni laKhe, kubonisa kuKhanya kwaKhe emhlabeni

namuhla, kutsi kuKhanya kuhambe kungene aze Abuye.
Khona-ke konkhe kuko-konkhe kutophiwa Yena. Futsi
Uyohlala esihlalweni sebukhosi seNkhosi Davide, futsi abuse
ingunaphakadze naphakadze.
38 Manje, liThestamenti leLidzala lingumfanekiso lomuhle,
sifanekisa lapho futsi sibone tonkhe letotintfo tenteka kubantfu,
kute sibuke tibonelo.
39 Manje, Nkulunkulu angulobusako, futsi njengoba
bengifundzisa nje namuhla, ekhaya lapho ngimenyelwe
ngephandle kutsi ngibe nelidina. Bebafuna kwati kutsi
bebangabati yini labatsandzekako babo, ngesikhatsi
bahlangana nabo eNkhatimulweni.
40 “Yebo-ke,” ngatsi, “impela, sitobati.”Niyabona, si—sise…
41 Sinemitimba lemitsatfu leyehlukene lesiphila kuyo.
Lomunye ungumumtfu, lomunye unguwasezulwini,
nalolomunye ungulokhatimulisiwe. Futsi-ke uma satana
lomunye nalomunye emtimbeni wemuntfu, umtimba lofako,
siyokwati kangakanani-ke, lomunye nalomunye, emtimbeni
lokhatimulisiwe!
42 Kunjengoba, uma umtsetfo bewungaveta intfo lenhle, intfo
lenkhulu kangakanani pho umusa longayiveta, ngoba kukhulu
kunemtsetfo!
43 Futsi uma inyeti ingaveta incenye letsite yekukhanya,
liyokhanya kakhulu kangakanani-ke lilanga lingalendlula, uma
lifika! Futsi impela siyokwatana.
44 Futsi manje kufana nje, njengoba ngisho, sichubeka
nekukhula ngelwati, sidalwa lesingumuntfu. Wati lokunengi
manje kunaloko lowakwenta ngesikhatsi usengumfanyana noma
intfombatane, ngoba uyahlakanipha kakhulu. Futsi sonkhe sive
lesibantfu siyahlakanipha kakhulu. Kodvwa, nike nacaphela,
umbuso wesilwane awutfoli kwasakuhlakanipha kakhulu?
Uyati, uhlala endlini lencono manje kunaloko mkhulu wakho
lakwenta. Futsi mhlawumbe bantfwana bakho batohlala endlini
lencono kakhulu kunaloko lonako manje.
45 Kodvwa madvutane nje, ngiyakholwa, kuReader’s Digest
noma ndzawanatsite, Bengifundza indzatjana ephepheni
lapho batsatsa khona inyoni lencanyana lehlabelako, futsi
bayifaka kuhhodle, kungekho lutfo lengakha ngako sidleke.
Futsi beyidzingeka italele emacandza ayo esiyilweni. Futsi
yachobosela, emazini alenyoni lencane lehlabelako lamancane.
Baphindze batsatsa lawo mazini lamancane alanyeno lencane
lehlabelako bawafaka kuhhodle, ngaphandle kwanoma yini
lengayisebentisa kwakha sidleke. Ngesikhatsi bawachobosela,
etitukulwaneni letilishumi nesihlanu, titukulwane letilishumi
nesihlanu letehlukene, kubona kutsi bekungayigucula yini
imvelo. Khona-ke, loko bekungatsatsa iminyaka lelishumi
nesihlanu, ngoba nguletinyoni letincane letihlabelako

letibanesidleke sinye semacandza ngemnyaka. Futsi emva
kweminyaka lelishumi nesihlanu, bakhulula lelenye lencane,
lebetilandzele—teminyaka lelishumi nesihlanu, tingakake tibe
netjani bekwakha sidleke, noma lutfo; futsi babeka lenyoni
lencane lehlabelako endzaweni, futsi nentfo yekucala leyayenta
kwakukusuka futsi yakhe sidleke. Tinyoni takha sidleke sato
njengoba tenta ensimini yase-Edeni.
46 Kodvwa umuntfu uchubeka njalo, usolo achubeka
nekuhlakanipha kakhulu. Wonkhe…Mkhulu wakho, njengoba
ngishito, wahamba kuyobona gogo, ngencola yetinkhabi.
Babe wakho wahamba kuyobona make, ashayela lihhashi
nenkalishana. Ngahamba kuyobona umkami, ngemodeli-T Ford.
Umfana wami aneluhlobo lwemoto lenemasilinda lasiphohlongo
elitubane, noma ngabe ukubita ngani. Mhlawumbe batukulu
batoba nendiza ijethi.
47 Nguleyondlela, sichubeka njalo ngekutfutfuka, ngoba
sinemphefumulo. Manje, inyoni ayinawo umphefumulo.
Kodvwa tsine sinemphefumulo. Asisuye umdali; kodvwa
singaphendvuketela. Manje, singeke sidale tigodvo
temapulango; kodvwa singatitsatsa tigodvo temapulango,
emvakwekuba Nkulunkulu sekatidalile, futsi sakhe indlu
ngato. Ngoba, sibantfwana baNkulunkulu, emadvodzana
nemadvodzakati aNkulunkulu. Akunandzaba kutsi siwe
kangakanani, sisasolo sifanele sicondze kutsi singemadvodzana
nemadvodzakati aNkulunkulu. Esimeni setfu sekuwa, sisasolo
singemadvodzana nemadvodzakati.
48 Nkulunkulu wenta setsembiso; Nkulunkulu utofanele
asigcine lesosetsembiso. O, ngiyetsemba niyakubona. Uma
kuphela beningacondza, bandla, kusihlwa, futsi nicondze,
bewungeke usuke kuyinye indzawo uye kulenye, futsi
ujoyine lelibandla nalelobandla. Bewungeke ufune tintfo
telive, kutsi tikuletsele injabulo. Bewungeke ufune inkonzo
yinye yekuphilisa uye kulenye. Bewungatsatsa Nkulunkulu
eVini laKhe, futsi wati kutsi sekuphelile. Impela. Uma
Nkulunkulu enta setsembiso, Angeke asuke kulesosetsembiso.
U—Ubophelelekile kugcina Livi laKhe.
49 Ngeva lomunye atsi, “Yebo-ke, be—bebahlubuka, futsi
babuye.” Futsi bewungakwenta loko. “Yebo-ke, ngilahlekile
ngaphandle kwaNkulunkulu.” Uma wake watfolakala unaYe,
ungeke ulahleke unaYe, ngoba Nkulunkulu angeke akusindzise
bese-ke uyakufulatsela ngemhlane waKhe aphindze akucoshe.
Uma Bekangakwenta, Wehlula inhloso yaKhe lucobo. Ngako,
Angeke akwente loko. Ngako umaNkulunkulu…
50 Siyahlakanipha kakhulu, kodvwa Nkulunkulu
bekangulongenasiphetfo kwekucala nje. Bekaphelele. Akayi
ngekuhlakanipha kakhulu. Uhlala njalo afana. Ngako, uma
kuvuka tinkinga letinengi, futsi Nkulunkulu wenta ngendlela

lengu kutsi-nekutsi kuleto tinkinga letinengi; khona-ke uma
leto tinkinga letinengi letifanako tivuka futsi, uma Angenti
ngendlela lefanako, Wenta kabi ngesikhatsi Enta lapha.
Niyabona na? Ngako Utofanele afane, ngaso sonkhe sikhatsi,
kungakhatsaleki kutsi ngumuphi umnyaka.
51 Nekutsi bantfu bangachaza kanjani futsi betame kususa
eMandla ebuNkulunkulu, angikucondzi. Ngoba, uma Khristu
anguye itolo, namuhla, naphakadze, eMandla aKhe afana,
indlela yaKhe yekubuka tintfo iyafana. Futsi njengoba nje
Bekanjalo ngalesosikhatsi, Unguyemanje, futsi uyoba njalo kute
kube phakadze. Akususi lutfo kuYe. Nguloko kuphela.
52 Futsi uma Avuka etinsukwini teluhambo lwaKhe
lwasemhlabeni, futsi waphilisa labagulako labesebahlule
bodokotela, futsi wabaphilisa; uma Enta ngaleyondlela kuleto
tinkinga letinengi, uma Anguye itolo, namuhla, naphakadze,
Utofanele ente ngendlela lefanako namuhla, noma nakungenjalo
Wenta liphutsa kulabobantfu. Niyabona na?
53 Uma Enta setsembiso lapho, futsi bekafanele ahlale naso,
Wenta setsembiso lapha, Utofanele ahlale naso. Utofanele ahale
naso nje. Akukho lokuliphutsa kuNkulunkulu, nangesetsembiso
saKhe. Lokuliphutsa kukitsi, hhayi kukholwa kukukholwa,
noma kuMtsatsa eVini laKhe.
54 Manje, niyabona, kube besinemcondvo wenyoni,
besiyotiphatsa njengoba tenta ekucaleni.
55 Kodvwa, siyangekukhalipha kakhulu, sichaza lokwehluke
ngalokuphelele, futsi utsi, “O, kwakungelusuku lolwendlula,”
futsi sakha lolunye luhlobo lwesimo. Esikhundleni sekutsatsa
Nkulunkulu eVini laKhe, sicala inhlangano lensha nje. Niyabona
na? “Yebo-ke, ngulena indlela Nkulunkulu latokwenta ngayo,
futsi nguleyondlela Nkulunkulu latokwenta ngayo.”
56 Uma tsine, njengetinyoni nje, futsi singantjintji, futsi
sasingakangeni etisekelweni tekutikhetsela, besingatsatsa nje
Nkulunkulu eVini laKhe, naloko kungakucatulula, futsi nguloko
kuphela. “Nkulunkulu washo njalo, ngako nguloko kuphela
lokukuko.” Kuhle kanjani, kutfola kutsi Nkulunkulu weliciniso
nalophilako usaphila nanamuhla. Emkhatsini wayo yonkhe
incushuncushu, Nkulunkulu usaphila futsi uyabusa.
57 Manje, labantfu besivumelwano, Israyeli, entasi e—
eGibhithe, ngenca yekungalaleli, nangekutsengisa umnakabo
Josefa. Futsi wehliselwa eGibhithe, futsi bekalapho iminyaka
lengemakhulu lamane, ngaphansi kwebugcila. Ngifuna
nicaphele, abazange balahlekelwe sivumelwano sabo.
Balahlekelwa yinkhululeko yabo, hhayi sivumelwano sabo.
Ngesikhatsi Nkulunkulu enta sivumelwano na-Abrahama,
Isaka, naJakobe, kutsi Watifunga Yena lucobo kutsi
Bekatosindzisa Abrahama nentalo yakhe lemfutile, Nkulunkulu
ubophelelekile kugcina leso setsembiso.

58 Futsi Ubophelelekile impela nje kuwe, kulesosetsembiso,
njengoba Bekanjalo ku-Abrahama, esetsembisweni. Kunjalo,
uma uyiNtalo ya-Abrahama. Uba kanjani yintalo ya-Abrahama
na? “Tsine lesifile kuKhristu sitsatsa iNtalo ya-Abrahama,”
kusho liBhayibheli, “futsi sitindlalifa ngekwesetsembiso,”
khona-ke Nkulunkulu ubophelelekile impela nje kuwe njengoba
Bekanjalo ku-Abrahama. Awusho, loko kutokhipha konkhe
kwesaba kuko! Nkulunkulu akafuni kutsi ningesabi lutfo.
Phumula ngesizotsa kuloko Lakusho.
59 Lesikudzingako namuhla ngumuntfu lotsite lotophonsela
insayeya leli-awa lesiphila kulo. Kunjalo. Ngelusuku lapho
kwehluka nayoyonkhe lenye intfo ingene ngekunyenya,
ngaphansi kweligama lenkholo nalokunjalo, nangaphansi
kweligama lensindziso, liVangeli. Sidzinga lotsite kutsi avuswe
emkhatsini wetfu, njengaNkulunkulu lowavusa Mosi kutsi
atsatse indzawo ngalolosuku. Yebo.
60 Beba ngakalahlekelwa sivumelwano sabo. Bebalahlekelwe
yinkhululeko yabo. Bebatigcila, kodvwa sivumelwano sasisolo
sihleliwe.
61 Futsi ngalelinye lilanga entasi lapho, ngesikhatsi babubula
futsi bakhala, ngaphansi kwetindvuna letibacindzeteli
taseGibhithe, ngoba bese bagucuke baba tigcila. Ngifuna
nicaphele lesitfombe lesihle. Naloku kungabakuhle
kubemtsetfo. Lalelani. Nkulunkulu akehlanga wase utsi,
“Manje, uma utokwenta intfo letsite. Uma utokwenta
intfo letsite.” Umusa waNkulunkulu waniketa umsindzisi,
Mosi. Kunjalo. Hhayi ngaphansi kwanoma ngusiphi simo
Mosi waletfwa, kodvwa ngemusa lobusako, Nkulunkulu
watfumela Mosi. Hhayi umsindzisi kuphela, kodvwa umusa
waniketa umkhululi; ngaphandle kwanoma ngumuphi umtsetfo,
ngaphandle kwanoma yini. Umusa waNkulunkulu lonesizotsa
nje, Watfumela Mosi entasi kutsi abe ngu—ngumkhululi
nemsindzisi wesive, kubakhipha.
62 Uma ngicabanga ngaloko, khona-ke ngicala kukhumbula
kutsi Nkulunkulu lofanako, lobekanebantfu besivumelwano
eGibhithe, impela u…Ngaphansi kwabo bonkhe bumatima
nekungabinandzaba kutsi libandla likuko kusihlwa,
Uyo, ngemusa webuNguye baKhe lucobo, atfumele
umkhululi. Sicinisekile nje kutfola kutfululwa kwaMoya
loyiNgcwele, kuletinsuku leti tekugcina, njengoba sihleti
kulelibandla kusihlwa. Nkulunkulu wente lokutsite kubantfu
besivumelwano, ngaphandle kwanoma ngumuphi umtamo
wabo. Kodvwa, Watfumela ngesihle eZulwini, kubantfu baKhe
besivumelwano, sento semusa. Etikwekutibusa kwesetsembiso
saKhe, Watfumela Mosi.
63 Futsi etinkingeni letinengi, ngesikhatsi bantfu
basebugcilini, nangaphansi kwayo yonkhe intfo, lijoke lesono,

nekugula nenkhatsato namuhla; Uciniseke impela nje kutfumela
Jesu Khristu kwesibili, njengoba Atfumela Mosi esikhatsini
sekucala. Ngesikhatsi kuvela tinkinga letinengi, Nkulunkulu
wenta ngemusa lobusako. Utofanele ente intfo lefanako
ngaphansi kwesento lesifanako, noma nakungenjalo Wenta
liphutsa ngesikhatsi Enta emuva lapho. Niyakubona na?
64 Lengitama kufinyelela kuko nguloku. Sono lesikhulu kunato
tonkhe lengisitfola eBandleni namuhla kungakholwa. Leso
ngiso kuphela sono lesikhona. Asikho lesinye sono ngaphandle
kwekungakholwa. Kunengi kangakanani kwaloko busuku
ngephandle lapho, kumnyama kangakanani? Bewungeke utsi,
“Loku kumnyama kakhulu,” uma etandleni tami kumnyama
konkhe.
65 Manje yinye kuphela indlela yekufanekisa nekona sono.
Loko akusiko kutsi uyanatsa yini, noma uyabhema, noma
uyagembula. Kuhlelwe ngalendlela: ngoba ungulongakholwa,
wenta loko. Futsi loko kuliciniso. Ngoba uyagembula, ngoba
ucamba emanga, ngoba uyeba, letotintfo atisito sono. Loko
yimiphumela yesono. Loko kungoba kutsi kuwe kuhlala umoya
lowehlukile. eKube bewulikholwa, likholwa leligcilile, letotintfo
betitoba nguletifile futsi timnyama njengoba busuku bunjalo
phambikwakho. Impela. Niyabona na? Letotintfo tiyincenye
yekungakholwa.
66 KuJohane loNgcwele sahluko 3, Jesu washo, kutsi,
“Loyo longakholwa sewuvele ulahliwe.” Awufinyeleli ngisho
esisekelweni sekucala. Ulahliwe, kwekucala nje.
67 Ngako, akusho kutsi ufanele ube nendvuku yekukala
ebandleni lakho, “Uma wenta loku; uma ulinganisela
kulemigomo lena; uma ulinganiselwa kulowomgomo.” Tikhatsi
letinengi, bantfu batobeka eceleni tintfo letincane kanjalo,
kutsi babe welibandla; nalentfo isasolo isenhlitiyweni yabo,
futsi bahamba batsi shelele futsi bakwenta. Kodvwa uma
umuntfu sekahlangabetene netidzingakalo taNkulunkulu, futsi
watalwa kabusha ngaMoya waNkulunkulu, letotintfo tikhishwa
emphilweni yakhe. Akafuni kutenta.
68 Ungake ucabange nje ingulube? Ingulube itokuya
endvundvumeni yemcuba, futsi iyokudla. A—angiyisoli.
Iyingulube. Nguloko lokumenta akwente. Kodvwa ungeke
ulitfole liwundlu lekwenta loko. Ngoba, kukhona timvelo
letimbili. Ingulube inemvelo yinye, neliwundlu linalenye
imvelo. Futsi kuphela nje uma ungagcina leyomvelo lefanako
kuleyongulube, akunandzaba kutsi utama kanjani kuyihlanta,
uyoba yimvelo lefanako ngoba uyingulube, kwekucala nje.
69 Futsi ngako-ke, tikhatsi letinengi, sitsatsa bantfu futsi
sibaletse ebandleni, nalokunye kanjalo, sibente emalunga,
ngaleso sikhatsi abakasindziswa.

70 Kungalesosizatfu namuhla, loko kuhlangahlangana lokunje,
njengebuso bebantfu, abati kutsi batojikela ngakuphi. Babona
bantfu batisho kutsi bangemaKhristu, futsi kute kwehluka
eveni. Kungoba umuntfu akakaze afike ahlangane, noma ake
atalwe kabusha, akazange amukele iNkhosi Jesu, akazange
akholwe ngiYo. Bangahle kube bebasetjentiwe. Bangahle
kube badansa. Bangahle kube bamemetile. Bangahle kube
bakhuluma ngetilimi. Bangahle kube batente tonkhe letintfo
leti, kodvwa abakaze bete kuMuntfu, Khristu Jesu, futsi
empeleni batalwe kabusha. Enhlitiyweni yabo, letintfo leti
tiyafa, imvelo iyaguculwa, nemuntfu lomusha uyatalwa.

71 Manje, ngesikhatsi Mosi sekakhulile, wala kubitwa
ngendvodzana yendvodzakati yaFaro. Emvakwekuba sekabulele
umGibhithe. Kodvwa Nkulunkulu bekanaye ngephandle
kaMidiyani, futsi wambuyisa. Futsi ebusweni balesosihlahla
lesivutsako, ngalolosuku, wemukela sentakalo lesahlala naye
kuphela nje uma asaphila. Futsi njengoba ngishito itolo
ebusuku, ngako ngitsi namuhla, leyondvodza…akunandzaba
kutsi Mosi wafundziswa kahle kanjani, kutsi wati kangakanani
isayensi yetenkholo, bekalilunga lelibandla lelilunge kanje.
Futsi bekanathishela lokahle, make. Wakhuliswa ngaphansi
kwawo wonkhe umtsetfo wemfundvo lowawungaletfwa.
Bekayindvodzana yenkhosi. Kodvwa yena noma kunjalo, atama
kuye, wehluleka kukwendlulisa. Kodvwa emizuzwini lesihlanu
eBukhoneni besihlahla lesivutsako, uba ngumuntfu lomusha.
Kukhona lokwenteka.

72 Futsi lesikudzingako namuhla, kumasemina etfu, akusiyo
isayensi yetenkholo lengaka kutsi ifundziswe, kodvwa
lwati lwesihlahla lesivutsako, lapho bantfu behlela khona
embikwaNkulunkulu futsi bahlangane naYe buso nebuso.
Sidzinga locela insayeya namuhla njengoba sibenako
ngalolosuku. Lesikudzingako yindvodza nebesifazane
lohlangane naNkulunkulu, futsi bati kutsi bakhuluma ngani.
Hhayi umuntfu lotsite atama kufundzisa lokuvela encwadzini
yelibandla letsite, noma isayensi letsite yetenkholo levulekile.
Lesikudzingako namuhla, ngumuntfu lobe kasebukhoneni
besihlahla lesivutsako, watalwa kabusha, futsi waguculwa
futsi wentiwa sidalwa lesisha. Ngulolohlobo lwemuntfu
lesimdzingako namuhla. Ngulolohlobo lwemuntfu lolutohlala
elayinini lekudubula, kungakhatsaleki kutsi kufikani noma
kuhambani.

73 Mosi, emvakwekuba sekemukele umyalo wakhe, waya entasi
eGibhithe futsi wakhulula bantfwana baka-Israyeli. Liphutsa
linye lelikhulu lesiyitfolako, nentfo yinye lenkhulu. Njengoba
kwakunjalo ngalolosuku, kunjalo nanamuhla. Ngesikhatsi,
sitfola kutsi Mosi wehla wase utfola bantfwana baka-Israyeli
wase uyabakhipha, simanga lesivelako sasesentiwe.

74 Manje naku. Angifuni kunilimata, angifuni kunichawula
noma ngihlutfule sikhumba kini, kodvwa ngifisa kushumayela
liCiniso. Kunentfo yinye ngako, mnaketfu, liCiniso lingeke
likwente udvume, kodvwa liCiniso litokwentawetsembeke. Leyo
yintfo yinye lenhle. Futsi awuzange wanconota kwetsembeka
kunekutsi utsandvwe bantfu na? Impela wawunako.
75 Manje, ngifuna nati, kutsi, ngesikhatsi lesimanga lesivelako
sentiwa, imimangaliso yentiwa, tibonakaliso netimanga. Futsi
ngesikhatsi baphuma, liBhayibheli latsi, “Sicuku lesihlangene
saphuma,” licembu lebantfu labahlangene. Labanye babo,
emakholwa; labanye, batentisa kukholwa. I—imimangaliso
lemikhulu lebeyentiwe. Bantfu baphuma njengoba bavuma
emakholwa, futsi bebangesiwo emakholwa.
76 Futsi kulapho ke la sicuku lesikhulu senkhatsato yetfu
silele khona namuhla. Besingabeka umuno wetfu kuso.
Besilisa nebesifazane labangena ebandleni futsi batisho
kutsi bangemakholwa, futsi abasiwo emakholwa. Ngikutfolile
epulpiti. Ngikutfolile elayinini lala bakhulekelwako. Ngikutfole
ndzawo tonkhe, lapho besilisa bangena khona, nebesifazane,
lowatsi, “Ngilikholwa,” futsi ngitisho kutsi ngilikholwa, futsi
abasiwo emakholwa.
77 Futsi nguloko lokwacala inkhatsato ya-Israyeli. Ngesikhatsi
befika endzaweni, kutsi batfola kutsi labantfu laba baphuma.
Impela, lokungetulu kwemvelo kwasekwentiwe.
78 Nguloko lesikutfola emazingeni etfu namuhla, emabandleni
etfu. Nkulunkulu ufike enkhundleni. Uphilisa labagulako.
Uvuse labafile. Uvule emehlo etimphumphutse. Wenta tihhulu
tive, timungulu tikhulume. Uphilisa tishosha. Ususa imidlavuza
isuke kubantfu. Si…Loko kungeke kuphikwe. Loko kunge
tinkhulungwane. Futsi ngalesinye sikhatsi kwacala, kusukela
khona lapha eSitaladini i-Eighth nePenn, futsi manje emhlabeni
jikelele nemililo yetinkhulungwane letilishumi temvuselelo
uvutsa emagcumeni ato tonkhe tive temahedeni nakuto
tonkhe letinye tindzawo. Tibonakaliso netimanga tentiwa.
Tintfo letinkhulu tiyahamba. Nkulunkulu asemnyakatweni!
Sisesikhatsini sekugcina, emahlukanandlela esikhatsi.
79 Ngako siyatfola, kuloku, kuhamba sicuku lesicubene.
Tikhatsi letinengi, bantfu baNkulunkulu batsi, “Yebo, nginguye.
Ngitokwenta loku.” Futsi sitfola kutsi labobantfu bebangulabo
benyama. Kwatsi nje lapho kufika bumatima lobuncane
bekucala, bebafisa kubuyela eGibhithe. Bebafuna emabhodo
agalikhi. Bebafuna inhlanti emfuleni. Bebafuna i-likhi
nagalikhi. Bebafuna tintfo lebebanato entasi eGibhithe.
80 Loko ngulomuhle nalophelele umfanekiso welilunga
lelibandla lenyama namuhla. Uyatitsandza tintfo telive ngoba
akasuye waNkulunkulu. LiBhayibheli latsi, “Uma nitsandza
live noma tintfo telive, lutsandvo lwaNkulunkulu alukho ngisho

nakini.” NaKhristu ukuso sonkhe sitatimende saKhe. Futsi loko
kuliciniso. Futsi namuhla sitfola bantfu baphuma…
81 O, ngifisa Nkulunkulu, ngandlela tsite, bekangabeka
loku eluhlangotsini lwangesencele, ngaphansi kwelubhambo
lwesihlanu, bese ukubetselela phansi. Indvodza, akunandzaba
kutsi utama kangakanani kutentisa, uma kufika bumatima,
indvodza itokhombisa emaphuzu ayo lendlula onkhe futsi
nalamabi kuwendlula onkhe ngaphansi kwebumatima. Tsatsa
umKhristu ngalesinye sikhatsi, futsi umbeke ngaphansi
kwebumatima futsi ucaphele kutsi wenta kanjani, futsi
ungasho kutsi wentiwe ngani. Wonkhe umuntfu angahamba
kahle, wonkhe umuntfu angayidvumisa iNkhosi, lapho uMoya
loyiNgcwele usawa ebandleni lebantfu; kodvwa akuvuke
inkhatsato, ubukisise kutsi kwentekani, bukisisa kutsi
kwentekani ngalesosikhatsi. Khona-ke, ngabe uyawa yini?
Ngabe ungulomunye wesicuku lesihlangene na? Ngabe nguwe
lomuntfu longeke, njengoba sisho sasesitaladini sitsi, “Ngeke
ngisakumela”? Nguloko-ke, ungeke ukumele. Mnaketfu, uma
unaleyondlela, kuhlubuka nekungaphumeleli, nekungakhoni
kucondza lokutsite, awuti ngani eKhalvari futsi ufe kuwe
lucobo, futsi utalwe kabusha ngaMoya waNkulunkulu na?
Amen. Lihlazo kini; nine lenitisho kutsi nimaKhristu, nine
leniphila emabandleni enu.
82 Site emalunga lapha. Wota lapha nje. Uwawo onkhe
emabandla lehlukene.
83 Kodvwa, nine bantfu lenitisho kutsi ningemaKhristu, bese-
ke niphila intfo letsite lengaphandle leningesiyo, usikweneti
ebandleni leNkhosi Jesu Khristu. Amen. Nine lenitisho kutsi
ningemaKhristu, futsi ninemahloni kuMtsatsa eVini laKhe,
noma afakaze eMandleni aKhe nenkhatimulo, noma ngasiphi
sikhatsi, usikweneti eGameni leNkhosi Jesu Khristu. Amen.
Liciniso lelo. Kunjalo. Mani eVini. Cwila noma umite, mani
eVini laKhe.
84 Abrahama wadzingeka akwente, futsi wabita letotintfo
letatingekho, ngekungatsi tatikhona. Futsi wamkholwa
Nkulunkulu, futsi kwabalelwa kuye kutsi kukulunga.
85 Lesikudzingako namuhla kukhipha litsambo lenyoni,
nelitsambo lemgogodla lifakwe ebuKhristwini. Kulapho.
Intfo lesiyidzingako ngemaKhristu latelwe kabusha, besilisa
nebesifazane, labatokutsi, lapho babona kuhlupheka
kuphakama, bangasheleli, bangawi, bangabaleki ngalendlela,
babe ngulabahlanganyela kuko, kodvwa wesilisa noma
wesifazane lotokuma futsi akhombise bunjalo babo. Ngisho
nebangani bakho bayonitfokotela kakhulu uma nitokwenta
loko.
86 Uyindvodza lenjani, lengamati wesifazane na? Akabemubi
njenge lubondza lolwakhiwe ngeludzaka futsi lolunamekwe

neticoco letisetincane. Akabe mubi njengoba angaba njalo,
kodvwa akabe ngudzadze esimilweni ngalokwenele kumela
timilo letinhle tewesifazane. Akukho muntfu, eveni, longeke
akhumule sigcoko sakhe kuye, uma anebudvodza akunandzaba
buncane kanganani kuye.
87 Futsi uma umuntfu abhekana naloko, ngekuba yindvodzana
yaNkulunkulu lewile, utocabangani Nkulunkulu cobo lwaKhe
ngemuntfu lotokuma etikwalakholelwa kuko yena, abite
lokulungile “lokulungile,” nalokungakalungi “lokungakalungi.”
Lesikudzingako namuhla ngulenhle, yesikhatsi lesidzala,
imvuselelo yaPawula loNgcwele, naMoya loNgcwele
weliBhayibheli abuyele ebandleni futsi.
88 Kunalokunengi kakhulu lokungabi namgogodla
lokuchubekako, egameni lebuKhristu, kususa; lihlelo lelinengi
kakhulu, isayensi yetenkholo lenengi kangaka, imfundvo
lenengi kangaka. Futsi angitami kusekela…Bantfu abahambi,
empeleni, bakhubateke njengoba libandla linjalo. Naku ke.
Kukhubateke njengoba libandla linjalo, imfundvo ayisiyo
indvuku yakho yekukokola. Kukholwa kwakho kuyindvuku
yakho. Amen. Kunjalo. Imfundvo ingeke ikwente. Lihlelo
lingeke likwente. Ayiyuze ibekhona inhlangano leyoke ibambise
ngelwati lwasekamelweni lelisetulu. Asiyuze sibekhona sikolwa
lesiyoke sitsatse indzawo yePhentekhosti. Singeke sibekhona.
“Hhayi ngemandla, hhayi ngetikhwepha, kodvwa ngaMoya
waMi, kusho iNkhosi.” Nguloko lesikudzingako namuhla,
buyela emuva-elwatini lweliBhayibheli. EmaKhristu latalwe
kabusha, futsi agezwe eNgatini yeliWundlu, entiwe abamhlophe,
wahlunyeleliswa, watalwa kabili. Lokudzingwa live namuhla:
imvuselelo, imvuselelo yesikhatsi sakadzeni, luhlobo Pawula
loNgcwele lebekanalo cishe nga A.D. 66.
89 Manje, mnaketfu, dzadze, sibuka lesicuku lesi lesi
hlangahlangene senyuka. Emva kwesikhashana, bacala
kukhonona.
90 Nguloko lesikutfolako kuwo wonkhe umnyakato
waNkulunkulu. Nguloko lonikutfolako nineMethodisti
ebandleni lenu. Nguloko Baptisti lekutfolako ebandleni lenu;
nine Presbyterian, emaPhentekhostali, noma ngabe ungubani.
Niyabatfola. Sicuku lesihlangahlangene. Kwakunguloko-
ke. Ngesikhatsi John Wesley anemvuselelo, emuva le
eshumini nesikhombisa lemakhulu, sicuku lesihlangahlangene
sangena. Ngesikhatsi Martin Luther anemvuselelo,
sicuku lesihlangahlangene senyuka. Ngesikhatsi iBaptisti,
ngaJohn Smith, beyinemvuselelo, sicuku lesihlangahlangene
sakhuphuka. Ngesikhatsi iPhentekhostali inemvuselelo,
sicuku lesihlangahlangene senyuka. Futsi nguloko impela
lokuhleti eshelufini. Kube beku nguletiphatsekako, tindzaba
telucobo, betiyohlala ebandleni, futsi ngabe bakhulekela
laba labanye baphume, futsi bachubeka. Kuyobe kusasolo

kunemvuselelo kuMethodisti, iBaptisti, iPresbyterian,
nelibandla lePhentekhostali. Sicuku lesicubene.
91 Baphuma. Batsi nje bangefika lapho, bacala kukhonona.
Bebaphumele kuphela elugwadvule tinyanga letintsatfu,
bacala kutsi, “O, kube benginegalikhi! Kube bengine-likhi!”
Bebangephandle lapho, futsi bebafake kudla kwetiNgelosi
esikhundleni sagaliki, futsi bebakhonona. Ngani na? Tigayo tabo
tekudla atikhonanga kukugaya (kukhona) kudla kwetingelozi.
92 Nguleyo indzaba namuhla. Asikabi nayo imvuselelo
yaMoya loNgcwele yesikhatsi sakadzeni, netigayo tetfu tekudla
takamoya atikhoni kugaya kahle, kahle, Moya loNgcwele
loyifashini lendzala, abambelele emvuselelweni. Ikhawunta;
sidzinga sitsako semutsi nekusetjentiswa kwawo saDokotela,
leso sitsako semutsi nekusetjentiswa kwawo sadokotela Jesu,
lesitosilungisa sibekahle. Impela.
93 Ababambeleli. Bayachubeka; babuyela emuva. Intfo
lencane nje yekucala levukako; kukhonona, kuphikisana,
kuhhwilitisana. Batsatsa…Libandla lelicala lenye yaletotintfo,
kunjengemdlavuza. Liyobulala lonkhe libandla. Kunjalo.
Sifanele sikucalise loko futsi sikukhiphe.
94 Manje, ngesikhatsi bangakahambi kakhulu kangako…
Manje cabangani, nidla kudla kwetiNgelosi, tehla tivela
eZulwini, futsi tatikhonona. Futsi bebanatsa emanti laphuma
eDvwaleni lelishayiwe; lahlobile, emanti langcwele ekuPhila,
futsi bekakhonona. Bebafuna emanti laneludzaka eNile.
95 Kunjalo nanamuhla! Bantfu batsi, “O, mshumayeli,
unengcondvo lencane kakhulu. Ususa tonkhe tinjabulo
ebandleni, uma uyoshumayela umelane naloluhlobo lwetintfo
nalolohlobo lwentfo.”
96 Mnaketfu, uma libandla lime lapho litisho khona, namuhla,
uyotsandza tintfo taNkulunkulu, futsi atondze tintfo telive.
Banesicuku lesihlangahlangene, nguleyo indzaba namuhla.
Sicuku lesibhicene, bantfu labafisa tintfo telive, futsi bafuna
kuhambisana netintfo letingesimcoka nelibandla. Nguloko
lokubenta bagileke futsi bawe. Nguloko lokuvala ngci
inkonzo yemkhuleko. Nguleyondlela, lihlelwe nalolonkhe
luhlobo lwetinhlangano ebandleni, futsi likhiphe i-altari
esihlalweni lesingembili. Futsi umlilo kuphela lonawo
usekamelweni lelingaphansi. Nguloko lokutjela umshumayeli
kutsi ashumayele imizuzu lelishumi nesihlanu, futsi akwente
ngemarosari noma tinyoni letibovu, noma lokutsite.
97 Kodvwa, ngiyanitjela, liBandla laNkulunkulu lophilako
lelitelwe kabusha lifuna kuva liVangeli. Ngoba, umuntfu lotelwe
nguMoya waNkulunkulu, Jesu washo kutsi i…“Umuntfu
angeke aphile ngesinkhwa sodvwa, kodvwa ngalolonkhe Livi
leliphuma emlonyeni waNkulunkulu.” Impelawakwenta.

98 Ticuku letihlangahlangene! Tenyuka. Yebo. Bebashiye
tindzawo tabo letinkhulu letichoshako taseGibhithe, bachosha
emibonweni yabo lephatsekako, emishinini yabo yetinsimbi,
kusayensi yabo yetekwelapha, ngendlela lebebanayo etinsimbi
tetakh’imshina tabo. Bebachosha ngetindzawo tabo. Bashiya
loko, kutsi bahambe neNyanga lenkhulu, futsi bebasolo
bakhonona.

Ngabe loko akufani yini nesicuku lesihlangahlangene
namuhla na?
99 Futsi intfo yekucala niyati, befika endzaweni lekutsiwa
yiKhadeshi-bhaneya. EKhadeshi-bhaneya sihlalo sekwehlulela,
kwakusihlalo sekwehlulela semhlaba. Ligama sibili lalendzawo,
inchazelo yalo, kwakukutsi, “umtfombo lomkhulu kakhulu”
lowawu phuphuma ngakulesicuku setihlahla temasundvu
letatime elugwadvule, lapho tindlu tetjani letincane, lokutsiwa
lidolobha, indzawo yekuhlala yesive sebantfu, noma bantfu
labalidlanzana lelincane. Futsi ngaso sonkhe sikhatsi lapho,
imitfombo lemincane lephuphuma yonkh’indzawo, yondliwa
ngulomtfombo lomkhulu.
100 Sitfombe lesihle kanje pho selibandla, ngaphandle
elugwadvule, lapho yonkhe intfo kwakufanele ite eKhadeshi
kutokukha emanti. Yonkhe intfo kwakufanele ite eKhadeshi,
kutokukha emanti. Futsi ngako-ke, umtfombo munye lomkhulu,
futsi wondla lomunye umtfombo. Loyo ngumfanekiso weliZulu.
Loyo ngumfanekiso wesihlalo sekwehlulela saNkulunkulu,
lapho kwehlulela kucala khona endlini yaNkulunkulu.
Futsi lapho lesiyalu lesikhulu sondleka khona, naleletinye
tiyalu letincane ticala kuso, kuchaza kutsi, “liZulu lisihlalo
sekwehlulela saKhristu, nawo onkhe emabandla aniketa
kuphila, emanti, esihlalweni sekwehlulela,” nomakuphi lapho
bantfu beta ebandleni kutsi behlulelwe.
101 Inkhatsato yako kutsi, namuhla, bantfu beta ebandleni
futsi babhambadvwa emhlane, netintfo. Kungoba babhadala
epuleteni lemnikelo; ngenca yekutsi baba lidikhoni; ngoba
baba ngulenye intfo, yelibandla. Noma, ke, ngingashayela
ngenyuke ngemoto lencono, noma ngingagcoka timphahla
letincono, noma—noma intfo lefana naleyo. Uyahlonishwa futsi
ubhambadvwa emhlane.
102 Mnaketfu, lesikudzingako namuhla bashumayeli loyifashini
lendzala labatobita lokumnyama ngekutsi “kumnyama,”
nalokumhlophe “kumhlophe.”
103 NjengaJohane umBhabhatisi, ngesikhatsi aphuma ehlane
laseJudiya, bekangakagcoki kahle kakhulu. Bekanesicephu
sesikhumba semvu lasivunulile, nelibhande lesikhumba,
atigocote ngemphahla yeboya belikamela. Futsi uyaphuma
ashumayela kuphendvuka. Futsi ngesikhatsi Herodi atsatsa
umfati wemnakabo Filiphu, futsi bekamshadile, weta

ngalapho emhlanganweni. Kwangatsi ngiyabona lidikhoni
litsi, “Ungashumayeli ngemshado nedivosi kusihlwa, ngoba
kunendvodza lenkhulu emkhatsini wetfu kusihlwa. Ungenti
lutfo lolunjengaloko.”
104 Futsi ungake ucabange nje umuntfu amukela Moya
loNgcwele esibeletfweni senina, lowake wabambelela kunoma
yini lebeyisono na? Johane umBhabhatisi wemukela Moya
loNgcwele tinyanga letintsatfu ngaphambi kwekutsi atalwe.
Bekafile, esibeletfweni senina. Kukhuluma kwekucala
ngeliGama laJesu, wazuba futsi wagcuma esibeletfweni
senina. Ungake ucabange nje umuntfu lowemukela uMoya
wembhabhatiso waMoya loNgcwele, tinyanga letintsatfu
ngaphambi kwekutsi atalwe, ancemphetisa ngetintfo telive na?
105 Waphuma wacondza ngco wase ufaka umuno wakhe
ngaphansi kwemphumulo yakhe, wase utsi, “Akukho
emtsetfweni kutsi umtsatse.” Nguleyondlela. Kwa—kwambita
inhloko yakhe. Kodvwa ungulongafi, kusihlwa, emkhatsini
walabo labahlengiwe, kulelinye live. Amen. Loko akutsandvwa
bantfu, kodvwa kuliCiniso. Amen. Caphelani!
106 Ningesabi uma ngitsi, “amen.” Kuchaza kutsi, “Akube
njalo.” Ya. Kunjalo. Manje, ngiyati ngitfola kujabula lokuncane,
kanye ngesikhatsi. Nicabanga kutsi ngijabulile, kodvwa
anginjalo. Ngiyati lapho ngikhona. Ngati nje impela lapho
ngikhona, ngiyati kutsi ngikhuluma ngani. Ngiyati kutsi
Ngikhuluma ngabani; iNkhosi Jesu Khristu. Caphelani kutsi
kuhle kanjani!
107 Futsi bacala kuhhomutela nekukhonona, futsi ekugcineni
baletfwa eKhadeshi. Futsi ngesikhatsi befika eKhadeshi,
lesihlalo sekwehlulela, kwehlulela, khona-ke yonkhe lentfo
yabutselwa ndzawonye.
108 Futsi ngalelinye lilanga lelikhatimulako, futsi ngikholwa
kutsi lolosuku selusondzele khona manje, lapho kuyobakhona
kwehlukana emkhatsini walokulungile nalokungakalungi. Futsi
ngikholwa kutsi ngingakufakazela ngalokwenele, ngeligunya
lemBhalo, kutsi luphawu lwesilo neluPhawu lwaNkulunkulu,
noma bantfu baNkulunkulu, masinyane kutokwenteka,
futsi ngisho namanje kuyenteka. Luphawu lwesilo luphawu
lwekuhlubuka. Luphawu lwesilo lwalabo labala lilungelo;
babhoboswa endlebeni, kutsi babe neliphutsa lusuku
lwabo lonkhe. Labo labemukela luPhawu lwaNkulunkulu,
ngumbhabhatiso waMoya loyiNgcwele. Kubase-Efesu 4:30
kutsi, “Ningamdzabukisi Moya loyiNgcwele waNkulunkulu
lenabekwa luphawu ngaye kute kube lusuku lwekuhlengwa
kwenu.” Sekufike endzaweni lapho umuntfu angasakhoni khona
kumela umonakalo. Kunjalo.
109 Njengemfo nje atama kuya eZulwini. Bekanemathikithi
langagcwala sandla. Lendvodza yambuta ngesikhatsi agibela

sitimela, yatsi, “Ani lamathikithi lamanengi kangaka na?”
Lelinye labo bekuyiMethodisti, lelinye bekuyiBaptisti, lelinye
bekuyiSayensi yebuKhristu, lelinye kwakuyiSeventh-day
Adventist, linye kwakungiyo yonkhe intfo. Watsi, “Uwatsatsele
ini onkhe lamathikithi na?”
110 Watsi, “Yebo-ke, ngitokutjela, mnumzane.” Watsi,
“Lomunye bekasolo atsi loku kwakucinisile, futsi loko kunjalo,
futsi ngabavivinya bonkhe.” Watsi, “Bengicabanga kutsi
ngitoletsa lithikithi kubo bonkhe.” Futsi walahlwa ngelicala.
111 Mnaketfu, yinye kuphela indlela yekufinyelela eZulwini,
leyo kungaKhristu Jesu, ngekutalwa kabusha ngaMoya
loyiNgcwele. “Uma umuntfu angakatalwa kabusha, angeke
angene eMbusweni,” kwasho iNkhosi yetfu JesuKhristu. Amen.
112 Lusuku lolunje pho lesiphila kulo, mngani! Sikhatsi lesinje
lesiphila kuso! Kuguculwa lokunje pho! Kuchachatela lokunje
pho! Nkulunkulu bekahlala njalo alicinisekisa liBandla laKhe.
Nkulunkulu uyo, sonkhe sikhatsi! Angisho kutsi bonkhe
beta eTabernakeli laBranham. Ngingeke ngisho kutsi bonkhe
baya eWall Street. Angisho kutsi bonkhe baya ebandleni
lemaKhristu, noma nguliphi libandla. Ngitsi Nkulunkulu, kulo
lonkhe libandla, unemalunga aKhe, Unemalunga aKhe eMtimba
waKhe latelwe kabusha. Futsi ngibo labacinisile kuNkulunkulu.
Ngulabo labatsandza iNkhosi Jesu ngayo yonkhe inhlitiyo yabo,
nangawo wonkhe umphefumulo wabo. Utobatfola bafundza
liBhayibheli labo, emhlanganweni wemkhuleko, benta konkhe
labangakwentela uMbusowaNkulunkulu. Kunjalo.
113 Kodvwa sicuku lesicubene siyangamela, futsi siyacwilisana,
futsi ngitama kubadvonsela emuva etintfweni telive. Lesifanele
sibe nako namuhla ngulenye iKhadeshi-bhaneya, kunjalo, lapho
kwehlulela kucala khona.
114 Kwase kwentekani ke?Khorawasukumawase utsi, “Banengi
bantfu labangcwele ngaphandle kwaMosi.” Futsi wabutsela
licembu lelikhulu ndzawonye. Futsi uyaphuma-ke nalelicembu
lelikhulu, futsi utsi, “Sibaprofethi. Futsi singuloku, futsi
singulokwa.”
115 Futsi kwentekani na? Nkulunkulu watjela Mosi, watsi,
“Tehlukanise naye.” Futsi Wavula umhlaba wase uyabagwinya.
Loko kwakukuphela kwalabo labakhononako, nekuphela
kwalabobantfu labahambisana naKhora.
116 Kwase kwentekani ke? Nkulunkulu watsi, “Sito…”Watjela
Mosi, “Tfumela tinhloli letitsite kuyohlola live, lapho siya
khona, lapho Nginetsembise lona khona.” Uma Nkulunkulu
abatjela kutsi kwakulive lelihle, uma Nkulunkulu enta tonkhe
letetsembiso taKhe, loko kwakubukeka kwangatsi bekufanele
kwenelise noma ngubani, umaNkulunkulu ashito njalo.
117 Manje, sito—sito, ngaso sonkhe sikhatsi, simpongolote,
“Ayidvunyiswe iNkhosi,” kuloko. Kodvwa, mnaketfu,

Nkulunkulu lofanako lowabentela lesosetsembiso usentela
sonkhe setsembiso Labentela sona. Sisingabatelani na?
118 “Utama kutsini, Mnaketfu Branham? Ngabe sicuku
lesicubene na?” Yebo, impela, kunjalo. Sicuku lesihlangene.
Futsi siseKhadeshi khona manje, lapho nito…[Akucoshwanga
etheyiphini—Umhl.]
119 Emadvodza lamakhulu eveni! Sibe naJack Schuler, Billy
Graham. Sibe na-Oral Roberts, Tommy Hicks, Tommy Osborn.
Sibe nalamanengi emadvodza lanemandla lashanyela emuva
nasembili esiveni sonkhe. Futsi, kusihlwa, manengi emashibhi
kunemabandla. Futsi andza njalonjalo. Yini indzaba na?
Kunesicuku lesicubene.
120 Ake nginitjele lokutsite. Lesive lesi asingabiti ngisho li-
awa linye kuphela, lusuku lolutsite, lelibekelwe umhlangano
wemkhuleko, lapho cishe liphesenti linye lenkhulungwane
yinye litozama kubakhona. Uvumela sonkhe lesive lesi sibuyele
kuNkulunkulu, futsi sibhidlite onkhe emashibhi langekho
emtsetfweni, sidzilite tonkhe tindzawo tekuphisa, futsi uhlakate
yonkhe indzawo lengekho emtsetfweni yekunatsela tjwala,
natotonkhe letintfo; futsi ukhumule letikhindi letincane
letindzala letingcolile kubesifazane, futsi ukwente kube licala
lekuboshwa kutigcoka emigwacweni; futsi bahlante likhaya,
nendlu, nelibandla; futsi ubeke labashumayeli emvakwepulpiti,
esikhundleni salolunye luhlobo lwe ‘bantfu labakhelwa luhla
lwetincwadzi letitofundvwa; kubangela imvuselelo leyifashini
lendzala kutsi ifike, lapho besilisa nebesifazane bayobitela
khona kuNkulunkulu, sitoba nemvuselelo letotsanyela live, futsi
sivikelo lesihle kwendlula tonkhe lesake saba nato. Nguyonantfo
kuphela emhlabeni letomisa ibhomu ye-athomu. Unendzawo
yekubalekela ibhomu, ngaphansi kweluphiko lwaKhe. Amen.
Kunjalo. Caphelani.
121 EKhadeshi-bhaneya ufika endzaweni lapho kwakudzingeka
khona kube nekwahlulelwa. NaMosi wakhetsa labalishumi
nakubili, munye esiveni ngasinye, futsi wabatfumela ngesheya
kuyohlola live.
122 Uma sebabuya, ngifisa kwangatsi beningacaphela
kutsi umbiko lonjani! “O,” batsi, “lilive lelihle. O, lilive
lelimangalisako. Licicima lubisi neluju.”
123 “Kodvwa,” labalishumi babo batsi, “ngeke sikhone
kukutsatsa. Singeke sikhone kukutsatsa. O,” watsi, “sihlangene
nema—nema-Amori, bakaMidiyani, ne—nemaKhenani, nako
konkhe loko. Ngani, sasibukeka njengetintsetse, eceleni
kwabo. Babafo labakhulukati. Nemadolobha abo onkhe
abiyelwe ngelubondza, futsi ayikho indlela kitsi kutsi sike
singene kuwo. O, tinhlitiyo tetfu tiyaculeka ngekhatsi kwetfu.
Singeke silitsatse.” Futsi, livoti lebantfu labadvumile, bantfu
balemukela.

124 Kodvwa nako kume lababili lapho, lomunye lokutsiwa
nguKhalebi, nalomunye lokutsiwa nguJoshuwa, lowabuyisa
sicuku semagilebisi, kutsi emadvodza lamabili adzingeka
alitfwale. Khalebi watsi, “Tithuleleni, embikwe mprofethi.
Tithulise.” Watsi, “Sikwati kahle kuyitsatsa. Asihambe siyitfole,
masinyane!”
125 Lesikudzingako kuleli-awa ngumuntfu kuphonsela insayeya
setsembiso saNkulunkulu embikwebantfu. Nkulunkulu
wetsembisa kutfululwa kwesibusiso sephentekhosti etinsukwini
tekugcina, ngicondze kutsi iphentekhostali sibili itfulula, futsi
sekusikhatsi sako kutsi kufike. Lenye iKhadeshi-bhaneya
seyifikile. Yebo, mnumzane.
126 Batsi, “Singakwenta kahle. Impela, singakwenta.”
Kwakuyini na? Lawomalunga elibandla lanebugwala bekabuka
kuloko lebekakhona kukubona ngemehlo abo, kodvwa
Khalebi naJoshuwa bebabuka esetsembisweni saNkulunkulu.
Angikhatsali kutsi kungakanani kuphikisa lababenako,
kutsi letidlakela betibukeka titinkhulu kanjani, lutsango
lwalubukeka lulukhulu kanganani, bebabuka esetsembisweni
saNkulunkulu.
127 Futsi wonkhe wesilisa newesifazane kusihlwa, lofuna
kuchubeka naNkulunkulu, ungakunaki lokushiwo live, noma
singakwenta noma singeke; Nkulunkuluwakwetsembisa, naloko
kuyakucatulula. “Nkulunkulu washo njalo!” Ngiyakutsandza
loko. Uma Nkulunkulu asho njalo, loko kucedza indzaba
ingunaphakadze.
128 Ngiyanitjela, kusihlwa. Sibe nalokunengi kukhohlisa
lokungemanga. Sibe nalokunengi kwekutentisa. Sibe nencumbi
yetintfo letaphuma kutsi tentele umbukiso. Impela. Develi
uhlala njalo akuphonsa ngebandvuleli, njengentfo mbumbulu
nje kutfusa bantfu. Sibe nePhentekhosti yemanga. Sibe nemvula
yemanga. Sibe nemanga aloku nalokwa.
129 Kodvwa ekhatsi kwako konkhe nalokuncane kwako,
kukhona umbhabhatiso welucobo waMoya loyiNgcwele.
Kunesibusiso sephentekhostali selucobo, futsi. Kukhona
kuphilisa kwaNkulunkulu kwelucobo. Kukhona uMoya
welucobo. Kunebantfu belucobo. Futsi sekusikhatsi sekumasha.
Kunjalo.
130 Bantfu, ngeli-awa lesincumomanje! Ufanele wente sincumo.
Lelibandla leli lifanele lente sincumo. Wonkhe umuntfu ufika
endzaweni lapho kuneli-awa lelibucayi. Kwakunesikhatsi
lesibucayi lesafika lapho wawufanele wente sincumo. Sihlalo
sekwehlulela, lowawukuso. Wawufanele utsi, “Nginelicala,”
noma, “Anginacala.” Uma ume embikwelijaji, ufanele
ucabangisise.
131 Futsi, kusihlwa, liTabernakeli laBranham litofanele
licabangisise. Kusekhatsi kwekutsi sitochubeka noma sibuyele



22 LIVI LELIKHULUNYIWE

emuva. Kunjalo. Ubuyela emuva kugalikhi ne—ne-likhi,
netintfo taseGibhithe, noma nichubekela ekudleni kwetiNgelosi,
eveni lesetsembiso lapho Nkulunkulu enta khona setsembiso.
Sichubekela kulefashini lendzala, imvuselelo yaMoya
loNgcwele; noma utobe udidizela, utfwele yonkh’indzawo, futsi
ukofoya njengelisomi ehhabhuleni, kute kube lusuku lofa ngalo.
Ufanele wente sincumo sakho. Ungeke uchubeke. “Kungani
nimancikancika emkhatsini wemibono lemibili na?” kwasho
Eliya. “Nkulunkulu abe nguNkulunkulu, Mkhonteni. Uma
Angesuye Nkulunkulu, khona-ke ningaMkhonti.”

132 Uma lwati sibili lwaNkulunkulu lunguloko lokukhipha
sono enhlitiyweni yemuntfu, futsi hhayi kuba welisontfo, noma
kuba wesive sesigodzi lesitsite, noma kuba wenhlangano,
lengingenalutfo lengingalusho lolumelene nalo. Letotintfo
tilungile. Uma…

133 Imfundvo ingeke ikuletse. Sitame tikhatsi letinengi
futsi satfola imitfombo levutako. Sacabanga, ngalesinye
sikhatsi, ngesikhatsi sinaleTine letiNkhulu, loko kuyocedza
tonkhe timphi. Akuticedzanga timphi. Wawunesikhala kuwo.
Sacabanga, ngalesinye sikhatsi, kutsi luhlelo lwetemfundvo
belungasindzisa umhlaba wonkhe. Futsi sifundzisile, futsi
sinani na? Sicuku setifundziswa letimahedeni. Kunjalo impela.
Besicabanga kutsi tinhlangano tiyosindzisa umhlaba ngalesinye
sikhatsi. Futsi sifike lasitfola khona kutsi tigebengu letimbi
kakhulu lesinato tiphuma kuloku lokubitwa ngetinhlangano
tabo. Imfundvo nenhlangano kungeke kulisindzise live.

134 Munye kuphela uMsindzisi welive, futsi leyo yiNgati yaJesu
Khristu lowatfululelwa ngesihle eKhalvari, kuko kutsetselelwa
kwaso sonkhe sono umuntfu lake wasenta. “Yalinyatwa
ngenca yetiphambeko tetfu, yahubulwa ngebubi betfu, sijeziso
saKhe…kuthula kwetfu kwakuKuye, nangemivimba yaKhe
saphiliswa tsine.” Ngiphonsela insayeya kunoma ngumuphi
wesilisa nomawesifazane, eGameni laJesu Khristu, kutsi atsatse
Nkulunkulu esetsembisweni saKhe, kusihlwa, futsi abone kutsi
kucinisile yini noma kuliphutsa.

135 Ngibabonile labafile bavuswa; ngesikhatsi bodokotela
basuka bahamba, babamemetela ngekutsi bafile. Ngibone
timphumphutse tentiwa tibone, lebetingaboni nhlobo iminyaka
neminyaka. Ngitibonile tihhulu, netimphumphutse, netinyonga,
netishosha; kutsi tikokole, futsi tigcume, futsi tidvumise
iNkhosi. Ngitibonile tingwadla tiphuma esitaladini futsi
tibe bodzadze. Ngitibonile tidzakwa tiphuma emahholeni
ekugembula, nendzawo yekutinikela kwalomhlaba, futsi
bentiwe banumzane labahloniphekile nalabangcwele.
Ngiphonsela insayeya noma ngumuphi umuntfu kutsi avete
lenye intfo letokwenta loko.

136 Ngike ngabona indvodza leyya ku-Alcoholics Anonymous
futsi yetama kuphiliswa. Batsatsa imijovo, batsatsa yonkhe
intfo, nayo yonkhe isayensi yengcondvo emhlabeni, nalolonkhe
luhlobo lwabodokotela laba bongcongcoshe lebebangatfolwa
kutsi babanikete kubelapha, futsi bahluleke. Futsi ngiyibonile
leyondvodza lefanako itsatfwa yiNgati yaJesu Khristu, futsi
wenta longcwele waNkulunkulu, nemshumayeli weliVangeli.
Amen.
137 Ngicabanga kutsi ngingumgiciki longcwele na? Mhlawumbe
nginguye. Kunjalo! Kodvwa uma kubita ligama le “mgiciki
longcwele” kutfola umusa kuKhristu, futsi ulahlwe live, khona-
ke ngingulomunyewabo. Kunjalo. Bukani. NgiyaMtsandza.
138 Unesincumo lotosenta. UseKhadeshi, niyabona; niyabona,
ungeke usachubeka nekuma sikhatsi lesidze. Kungani
nincikancika emkhatsini wemibono lemibili na? Kungani
libandla lingavutsi na? Kungani lendzawo ingakagcwali bantfu
na? Kungani tibonakaliso letinkhulu netimanga tingentiwa na?
Ningakubeki kumelusi. Ngini. Sinesicuku lesicubene; lomunye
advonsa ngendlela yinye, nalomunye ngalenye. Ufanele ute
esikhatsini sesincumo. Uma kungumelusi, mcoshe, mkhiphe
ufake lomunye lototsatsa indzawo yakhe. Uma kulidikhoni,
msuse ebhodini bese ufaka lomunye umuntfu endzaweni
yakhe, lototsatsa indzawo. Utokwentanjani, mnaketfu?
Nkulunkulu ubeke lomtfwalo etikwakho. Nguloko-ke. Futsi
sinako, ngamunye, sifanele sitilandze ngetono tetfu lucobo,
futsi siphendvule ngeluSuku lekwaHlulelwa. SiseKhadeshi-
bharneya!
139 NeLivi laNkulunkulu latsi singalitsatsa. Livi laNkulunkulu
latsi singaba nemvuselelo. Livi laNkulunkulu lasho kutsi
Uyovuka etinsukwini tekugcina, tonkhe leti lapha tibonakaliso
netimanga. Futsi Ukwentile. Wonkhe umuntfu uma endzaweni
yakhe, kodvwa intfo lesifanele siyente kutsi sihlangane
ndzawonye futsi sicale imvuselelo. Yini lesingayenta na?
Sincumo sakho singahle sifike manje. Sincumo sakho singahle
sifike ngalesinye sikhatsi. Kodvwa uma sekufikile manje,
kuncono uphendvule kuko. Wena utsi, “O, mnaketfu, ngi…
Yebo-ke, ngitokwenta sincumo ngalelinye lilanga.” Ufanele
ukwente. Futsi khona manje sekusikhatsi sekukwenta. Kukhona
sikhatsi lapho bewune…
140 Ngesikhatsi uhamba nemkakho, mnaketfu, wawufanele
wente sincumo kutsi ngabe bewutoshada noma cha.Wawufanele
wente sincumo. Kungahle kufike, labanye basho ngalendlela,
“Kuncono ungashadi.” Labanye batsi, “Yebo-ke, kuncono
ushade.” Lomunye utsi, “Yebo-ke, ujabula kakhulu uma
ushadile.” Lomunye utsi, “Ujuba umphimbo wakho.” Tonkhe
letintfo leti letehlukene. Wawufanele wente sincumo. Kunjalo.
Tehlulelo, taseKhadeshi-bhaneya, tiyakulandza.

141 “Mhlawumbe labanye benu lapha bafanele nje badivoswe.”
Kufanele kubenesikhatsi, ngalesinye sikhatsi, uma kufika
kungevani emndenini. Kufanele kucondziswe, ngandlela
tsite. Ufanele wente sincumo. Ake ngikutjele, mnaketfu,
kusihlwa, sincumo lesitosenta, kutsi, wena nemkakho nangane
lomunye nalomunye, uma utokhotsama embikwa Nkulunkulu,
futsi uguce ngemadvolo akho, futsi wente sincumo kutsi
utokhonta Jesu Khristu, futsi Yena kuphela, futsi tinkantolo
tedivosi titowomiswa nkwa. Kunjalo! Kute kukhuluma
nemmeli wakho lokudzingekako. Ingcogco neMsindzisi wakho
iyadzingeka. Kunjalo. Lommeli angahle akunike seluleko,
kodvwa uMsindzisi angakusindzisa. Lommeli angahle akunike
isayensi yetengcondvo letsite, lokunye lwati lwakhe lwengcodvo,
kodvwa Jesu Khristu anganinika umusa waKhe nelutsandvo.
Kuyotsatsa indzawo yako konkhe kwako.
142 Uma ugula kusihlwa, ufanele wente sincumo, noma
utomemukela Khristu njengemphilisi wakho, noma cha.
Ungeke ubengulongenamgogodla, uziyaziye nawo. Ufanele utsi,
“NgiyaMkholwa,” noma, “AngiMkholwa.” “Ngitosindza,” noma,
“Ngingeke. Anginako kukholwa lokwenele kutsi ngisindze.”
Ufanele wente sincumo sakho.
143 Uma usoni, kusihlwa, ufanele wente sincumo sakho.
NiseKhadeshi-bhaneya.Nisendzaweni yesihlalo sekwehlulela.
144 Tatiyini leto tiyalu letincane na? Ngemabandla, lamelele,
laphuma, lapho kwehlulela kucala khona endlini yaNkulunkulu.
Jesu washo njalo. Li—liBhayibheli lasho njalo. Kwehlulela
kucala endlini yaNkulunkulu. Sisendlini yaNkulunkulu,
kusihlwa, futsi ufanele wente sincumo sakho.
145 Ufanele wente sincumo sakho, noma ngabe utokuta
kuKhristu, noma utoMala kusihlwa. Sonkhe soni ekhatsi lapha
sitofanele sente lesosincumo khona manje.
146 Kusekhatsi kwekutsi uphuma kuloyomnyango, wesilisa
loncono noma wesifazane kunaloko longena kuwo, noma
utawuphuma ube mubi kakhulu kunaloko bewungiko
ngesikhatsi ungena. Awukwati kuma ungulotitsatsela phansi
kulobusuku. Ufanele iphume uncono.
147 Loku kwakusenhlitiyweni yami, manje kuse…
Bekusenhlitiyweni yami, manje sekusesandleni sakho. Ufanele
wente sincumo sakho. Futsi ufanele wente sincumo.Mhlawumbe
bewulilunga lelibandla lelihle. Mhlawumbe bewulangatelela
njalo kutsi bewufuna lokungetulu kwaNkulunkulu. Ungahle
kube bewufuna kwentela Nkulunkulu lokutsite. Khumbula,
ungumuntfu lofa kanye kuphela, futsi leso sikhatsi lekusikhatsi
lesisodvwa kuphela lapho utoba ngulofako khona. Futsi lesi
kungahle kube sikhatsi lofanele wente ngaso sincumo sakho.
Kusekhatsi kwekutsi utokwenyuka naNkulunkulu, noma uhlale
lapho ukhona.

148 Ungahle wente sincumo sakho kusihlwa. Uma
kunjalo, ngikhulekela kutsi utolahla yonkhe intfo.
Khumbulani, anginandzaba kutsi kuyini, uma kungumsebenti,
uma kungumndeni, uma kungu labatsandzekako, uma
kungulenisebenta nabo, uma kubalingani benu, noma
ngabe ngubani, hlukana nako konkhe. “Loyo lobeka ngisho
sandla sakhe elikhubeni, futsi aze agucuke abuke emuva,
akafaneli kulima ngelikhuba.” Kunjalo. “Beka eceleni konkhe
lokusindzako nesono lesinibangela tinkinga kalula.” Yini
leyo na? “Beka eceleni konkhe lokusindzako, nekungakholwa
lokukubangela tinkinga kalula, futsi nigijime lomncintiswano
ngekubeketela, lokubekwe embikwenu.”

Asithandazeni.
149 Babe loseZulwini, eGameni laJesu Khristu, iNdvodzana
yaNkulunkulu, Ngiletsa lomlayeto lomncane ekuvaleni, futsi
ngiwuphonse enhlitiyweni yebantfu. Wena lowati inhlitiyo yawo
onkhe emadvodza nebesifazane bonkhe, Wena lowati inhlitiyo
yawo wonkhe umfana nentfombatane, uyayati inhlitiyo yawo
wonkhe umuntfu. Uyayati inhlitiyo yami. Futsi yonkhe indlela
kusuka epulpiti kuya kulosigadzela lesakhiwo, Nkhosi, Uyayati
inhlitiyo yawo wonkhe umuntfu. Niyati kutsi sidzinga ini. Asati.
Intfo yinye kuphela lesiyatiko, siyati kutsi sidzinga Jesu.
150 Futsi, O Khristu waNkulunkulu, Ungakwetsembisa
(cha, Nkhosi) futsi ungakugcwalisi na? Wena watsi, “Lapho
lababili noma labatsatfu babutsene ngeliGama laMi, Ngiyoba
semkhatsini wabo. Futsi uma batocela noma yini eGameni
laMi, Ngitolwenta.” Insayeya lenje pho ebandleni letfu, Nkhosi!
Insayeya lenje pho emmangweni wetfu! Insayeya lenje pho
kubantfu betfu, kusihlwa, Wena lowasinika yona! “Uma ushoda
nganoma yini, cela Nkulunkulu. Utokuniketa.”
151 Manje ngiyakhuleka, Babe loseZulwini Lotsandzekako,
kutsi, kusihlwa, kutsi Utotfulula ngesihle Moya loNgcwele,
wekuhlabeka, futsi uhlabe yonkhe inhlitiyo yesidzingo sabo.
Nesami, naso, Nkhosi, njengoba silindzela kuWe, eGameni
laKhristu.
152 Manje sisakhotsamise inhloko yetfu, lodzadze utosinika
ishuni epiyanweni. Ngitonibuta umbuto. Lesi kungahle kube
sikhatsi senu sesincumo.
153 Bangakhi ekhatsi lapha, ngabe ukhonawesilisa munye noma
wesifazane, umfana noma intfombatane, longesuye umKhristu,
losoni na? Futsi ufuna kwenta sincumo saJesu Khristu, futsi
uyeva kutsi kukhona Lokutsite lokunconcotsa enhlitiyweni
yakho kulesikhatsi lesi? Ungasiphakamisa sandla sakho
ngesincumo sakho, futsi utsi, “Manje sengenta sincumo sami
kutsi sikhonte Khristu”? Nkulunkulu akubusise, mnumzane.
Lomunye futsi? “Manje sengenta sincumo sami.” Nkulunkulu

akubusise, dzadze lomncane. Lomunye futsi? Nkulunkulu
akubusise, emuva lapho, dzadze lomncane.
154 Lomunye futsi, yenta sincumo sakho? “Manje sengitokhonta
Khristu. Sengifike ekugcineni. Sengifike etinkingeni
letinengi. Leli li-awa. NgiseKhadeshi-bhaneya. Nkulunkulu
ume enhlitiyweni yami. Ngabe ngiyakhona yini kuwela
na? Ngingamshiya umngani wami na? Ngingamshiya
losebentisana nami ngekwelive na? Ngingawelela ngesheya
kwemncele ngaleya, ngingene eveni lesetsembiso lapho
Nkulunkulu etsembisa khona na? Ngiyoba nguKhalebi,
ngiyoba nguJoshuwa, emlandvweni wesikhatsi. Ngiyoba
nguKhalebi noma nguJoshuwa etincwadzini taNkulunkulu
na? Noma, ngingakwenta, kusihlwa, ngishwaphane nebugwala
bami, imphikiswano lemtfubi, futsi ngibuyele emuva
na?” Nkulunkulu, kususe loko kuwo wonkhe wesilisa
newesifazane, futsi ubentele sincumo, umentele Khristu
kusihlwa. Ungasiphakamisa sandla sakho na? Ngi…Lomunye
futsi. Nkulunkulu akubusise. Ngiyakubona emuva lapho.
155 Lomunye umuntfu? Ngephandle, uyokwenyukela
efasitelweni ndzawanatsite na? Futsi beka sandla sakho
efasitelweni, utsi, “Ngitokwenta sincumo sami ngaKhristu.
NgiseKhadeshi-bhaneya, Mnaketfu Branham.”
156 Ngabe ukhona lomunye ekhatsi lapha lotokwenta na?
Ngabe ukhona umhlubuki longatsi, “Ngitokwenta sincumo
sami, kusihlwa. Tindlela tesephula-mtsetfo tilukhuni. Angeke
ngisaphindze ngikhonte live. Kusukela kusihlwa, kusukela
manje, ngitokhonta Khristu. Manje sengenta sincumo sami.
Ngitophakamisa sandla sami. Bengisoni. Futsi bengisolo
ngingumKhristu, kodvwa sengihlubukile, futsi ngifuna
Nkulunkulu abe nemusa kimi.”
157 Ngabe ukhona munye lapha kusihlwa, longumKhristu,
loyindvodza noma umuntfu waNkulunkulu, kodvwa ube uloku
ulibala endleleni, awukenti njengoba Nkulunkulu akutjelile.
Bewehla wenyuka. Ulalele tintfo lebewungakafaneli utilalele.
Wente tintfo lobewungakafaneli utente, futsi ufuna Nkulunkulu
akutsetselele. Futsi ufuna kucala lokusha kusukela kusihlwa
kuchubeke. Utokwenta sincumo sakho saNkulunkulu khona
manje, futsi utsi, “Ngitokwenta”? Ungasiphakamisa sandla
sakho na? Nkulunkulu akubusise. Nkulunkulu akubusise, wena,
wena, wena. O, loko kuhle. Kulungile.
158 Ukhona lomunye lophakamise sandla sakhe na?
Ngifuna uphakamise sandla sakho. Loko kwenta kwakho,
kwaNkulunkulu. Nkulunkulu uyasibona sandla sakho. Wena
utsi, “Kusita ngani loko na?” O, phakamisa sandla sakho
sangesekudla ngalesinye sikhatsi, kuNkulunkulu, bese uyatfola
kutsi kwentani. Phakamisa sandla sakho sangesekudla,
etinkantolo, ufunge emanga, futsi ubone kutsi kwentekani

kuwe, utobanjwa ngiko. Phakamisa sandla sakho kuNkulunkulu
futsi wente sifungo, bese-ke uyabuka uma Moya loyiNgcwele
angakubambi ngako. Uma Nkulunkulu asemnyango wenhlitiyo
yakho, yenta sincumo sakho.
159 UseKhadeshi-bhaneya. Ngaleya kulele sonkhe sibusiso
Nkulunkulu lakwetsembisa sona. Ngaleya kulele imvuselelo
leyifashini lendzala. Nako kulele kujabula, kuthula,
kukhutsatela, kulunga, bubele, bumnene, kubeketela,
kubekwe embikwakho, futsi awunako. Kwakho. Nkulunkulu
ukwetsembise kona. Niyakufuna na?
160 Ngabe ukhona umndeni lapha, lotsi awuhlakateke na?
Uyaphikisana futsi uhhwilitisane lomunye nalomunye, futsi
uyati kutsi awukafaneli ukwente. Unemahloni, indlela
lowenta ngayo ngakumkakho, noma umyeni wakho, futsi
ufuna Nkulunkulu, kusihlwa, ngemusa waKhe, kukunika
umusa wekuncoba, kutsi ugace umkhono wakho noma
lowesifazane, futsi utsi, “S’thandwa, ngemusa waNkulunkulu,
kusukela kusihlwa kuchubeke, sincumo setfu, ‘Ngitophilela
Nkulunkulu.’” Phakamisa sandla sakho. Ngabe ukhona
umndeni na? Wonkhe umuntfu akhotsamise inhloko yakho
manje. Phakamisa sandla sakho nje. [Akucoshwanga
etheyiphini—Umhl.] Ngibonga kakhulu kutsi akukho. Kodvwa
uma kukhona, Nkulunkulu uyati kutsi tinakekelwa kanjani
tonkhe tintfo.
161 Ngabe ukhona umuntfu lapha kusihlwa lobekagula,
sikhatsi lesidze na? Futsi mhlawumbe, ubonakala kwangatsi
ukhulekelwe, kodvwa awunako kukholwa kwekuncoba.
Kodvwa khona manje, kutsi utokwenta sincumo sakho.
“Nkhosi Nkulunkulu, kusukela kuleli-awa, ngitoKukhonta.
Futsi ngiyaphuma lapha, ngifakaza emseni waNkulunkulu,
kutsi ngemivimba yaKhe ngiphilisiwe. Futsi ngitokukholwa,
kusukela kusihlwa kuchubeke.” Nkulunkulu akubusise, dzadze.
Nkulunkulu akubusise, mnumzane. Nkulunkulu akubusise,
nawe. Kuyamangalisa. Kunjalo. Ngitonikhulekela emizuzwini
lembalwa. Ngitocela Nkulunkulu kutsi aniphe kona.
162 Ngiyatibuta, kusihlwa, uma lomunye webantfu longesuye
umKhristu, longatsandza kwenyukela e-altari futsi aguce
phansi na? I-altari ivuliwe. Uma ningatsandza kukhuleka
umkhuleko lovulekile kuNkulunkulu, i-altari ivuliwe.
Kwemhlubuki noma indvodza lesihambi, noma kungaba
ngubani, li-altari livuliwe. Nemukelekile. NiseKhadeshi.
Kwehlulela kuyachubeka. Nkulunkulu ume nemikhono
levuliwe, ulungele.
163 Lowomuntfu logulako bekangafuna kuma ngetinyawo
tabo, kwenta kuvuma embikwebantfu bonkhe labanako manje
bemukela Khristu njengeMphilisi wabo. Futsi utsi, “Kusukela
kusihlwa kuchubeke, ngitomkholwa Nkulunkulu,” futsi ngibe

nemkhuleko wabo. Uma ungatsandza, wemukelekile kuma
ngetinyawo takho. Kulungile.

Labatsatfu benu bemile. Chubekani nekuma, uma
nitsandza.
164 Manje, Babe loseZulwini, basemengetinyawo tabo, Moya
loyiNgcwele bekasolo akhuluma. Futsi ngiyakhuleka kuWe,
Babe loseZulwini, kutsi tihawu taKho titonikwa lendvodza,
bobabili, nalona wesifazane, nalona lomunye wesilisa losandza
kuma nje. O Nkulunkulu loPhakadze, ngemivimba yeNkhosi
Jesu Khristu, baphiliswa yini. Nkulunkulu, ukuletse phansi.
Ukwente kwaba ngiko sibili kubantfu. Futsi ngiyakhuleka…
Nkhosi, Watsi, “Akekho umuntfu longeta kiMi, uma Babe
waMi angamdvonsi.” Futsi manje Moya loyiNgcwele ukhulumile
nabo, futsi akukho lokunye lokungentiwa. Bente sincumo
sabo, kutsi kusihlwa bayaKwemukela njengemphilisi wabo.
Futsi baphuma kulelitabernakeli bakholwa kutsi batophila
ngalokwejwayelekile futsi basindzile.
165 Nkhosi, kungeke kwehluleke, njengoba Nkulunkulu angeke
ehluleke. Siyacondza kutsi akukho muntfu lofanele kwendlula
livi lakhe. Futsi kusihlwa, bayakholwa futsi bemukele. Futsi
batokwemukela, Nkhosi, njengoba ngibakhulekela lomkhuleko
wekukholwa, eGameni laKhristu. Amen.
166 Ningahlala phansi. Nkulunkulu anibusise. Kholwani
nguloko ngayo yonkhe inhlitiyo yenu, tinkhatsato tenu
setiphelile.
167 Bangakhi labaMtsandzako futsi labatofuna kumasha baye
eZayoni kanye naYe? Asibone tandla tenu tiphakama. Loko
kuyamangalisa. Akunandzaba kutsi usontsa kuliphi libandla.
Kulungile.
168 Asime ngetinyawo tetfu manje sisahlabelaHamba neliGama
LikaJesu.Kulungile, dzadze, uma utosipha…

…liGama laJesu…
169 Manje gucukani ngco nichawulane nalomunye losedvute
nawe. Yelulelani nitungelete ngco nichawule tandla.

…maye;
Liyokunika injabulo nendvudvuto,
Hamba nalo noma uyaphi.
O Gama leliligugu, (Gama leliLigugu!) O
limnandzi kangaka!

Tsemba lemhlaba nekwetsaba kweliZulu;
Gama leliligugu, (Gama leliLigugu!) O
limnandzi kangaka!

Tsemba lemhlaba nekwetsaba kweliZulu.
170 Bonkhe labaMtsandzako, ngalokuphakeme, ngayo yonkhe
inhlitiyo yakho, ngawo wonkhe umphefumulo wakho, ngayo
yonkhe ingcondvo yakho, ngawo onkhe emandla akho,

phakamisa sandla sakho kanjena, futsi nitsi, “Ayibongwe
iNkhosi.” [Libandla litsi, “Ayibongwe iNkhosi.”—Umhl.] Loko
kuhle. Kulungile, manje:

NgeliGama laJesu siyakhotsama,
Siwa sikhuleka etinyaweni taKhe,
INkhosi yemakhosi…
Lapho luhambo lwetfu selufeziwe.
Gama leliligugu, O limnandzi kangaka!
Tsemba lemhlaba nekwetsaba kweliZulu;
Gama leliligugu, O limnandzi kangaka!
Tsemba lemhlaba nekwetsaba kweliZulu. 

Inotsisi yelilungelo lemtsetfo

Onkhe emalungelo agodliwe. Lencwadzi ingaprintwa 
ngeprinta yasekhaya yentelwe kutsi umuntfu atisebentisele 
yena noma kutsi iniketwe labanye, mahhala, njengelithulusi 
lekusabalalisa liVangeli laJesu Khristu. Lencwadzi 
akukamele itsengiswe, iphindze ikhicitwe tibetinengi, iposwe 
kuwebsayithi, igcinwe ngeluhlelo lwekutsi iphindze itfolakale, 
ihunyushelwe kuletinye tilwimi, noma isetjentiselwe kuticelela 
timali ngaphandle kwemvumo lebhaliwe lecondzile ye Voice 
Of God Recordings®.

Mayelana nelwati lolwengetiwe noma lwalwenye impahla 
lekhona, sita uchumane ne:

Voice of God RecoRdinGs
P.o. Box 950, JeffeRsonVille, indiana 47131 U.s.a.

www.branham.org


